
SOROTAN PASARAN BURUH, SUKU TAHUN KEDUA 2025

Pasaran buruh Malaysia kekal kukuh pada suku kedua 2025, disokong oleh peningkatan berterusan
penduduk bekerja mencapai 16.85 juta orang dan kadar pengisian jawatan 97.9 peratus.

Pasaran buruh Malaysia kekal kukuh pada suku kedua 2025, disokong oleh
peningkatan berterusan penduduk bekerja mencapai 16.85 juta orang dan
kadar pengisian jawatan 97.9 peratus.

« Pada ST2 2025, penawaran buruh kekal kukuh berbanding suku yang sama tahun
sebelumnya dengan peningkatan sebanyak 2.7 peratus tahun ke tahun untuk merekodkan
17.37 juta orang. Justeru, kadar penyertaan tenaga buruh meningkat sebanyak
0.1 mata peratus kepada 70.8 peratus. Bilangan penduduk bekerja terus meningkat
sebanyak 2.9 peratus kepada 16.85 juta orang, dengan nisbah guna tenaga kepada
penduduk meningkat kepada 68.7 peratus. Pada masa yang sama, bilangan penganggur
menurun sebanyak 4.4 peratus (-23.7 ribu) kepada 520.9 ribu orang, dengan kadar
pengangguran menurun sedikit daripada 3.2 peratus kepada 3.0 peratus pada suku yang
sama pada tahun sebelumnya.

 Bilangan penduduk bekerja kurang daripada 30 jam seminggu terus menurun sebanyak
10.7 peratus daripada ST2 2024 kepada 241.0 ribu orang, didorong oleh permintaan
domestik yang kukuh sepanjang ST2 2025. Kadar guna tenaga tidak penuh berkaitan masa
menurun kepada 0.8 peratus. Sementara itu, guna tenaga tidak penuh berkaitan kemahiran,
yang merangkumi lebih daripada satu pertiga daripada penduduk bekerja dengan
pendidikan tertiari juga menurun sebanyak 0.7 mata peratus kepada 35.6 peratus pada
ST2 2025.

 Melihat kepada permintaan buruh dalam sektor ekonomi, bilangan jawatan meningkat
sebanyak 1.6 peratus tahun ke tahun untuk mencatatkan sejumlah 9.10 juta jawatan.
Jawatan diisi yang merangkumi 97.9 peratus juga meningkat sebanyak 1.6 peratus
berbanding suku yang sama tahun sebelumnya kepada 8.90 juta. Sementara itu, peluang
pekerjaan dalam sektor ekonomi yang ditunjukkan oleh bilangan kekosongan jawatan
meningkat sebanyak 1.8 peratus kepada 194.9 ribu kekosongan pada ST2 2025. Diikuti,
bilangan pewujudan jawatan dalam sektor ekonomi meningkat 0.1 peratus tahun ke tahun
untuk merekodkan 31.9 ribu jawatan.

« Ekonomi Malaysia berkembang sebanyak 4.4 peratus seiring dengan guna tenaga yang
mengekalkan pertumbuhan positifnya, manakala produktiviti buruh yang diukur dengan nilai
ditambah per pekerja mencatatkan peningkatan sebanyak 2.8 peratus merekodkan nilai
RM24,887 per pekerja pada ST2 2025. Pada tempoh yang sama, jumlah jam bekerja
melonjak sebanyak 3.4 peratus kepada 9.76 bilion jam. Justeru, produktiviti buruh per jam
bekerja juga meningkat 3.4 peratus untuk merekodkan nilai produktiviti kepada
RM43.2 per jam.

 Melangkah ke suku ketiga tahun 2025, ekonomi Malaysia dijangka kekal berdaya tahan,
dipacu oleh aktiviti domestik yang stabil serta sokongan dasar yang berterusan. Prestasi
pasaran buruh menunjukkan hala tuju yang progresif, selaras dengan transformasi negara
ke arah ekonomi berpendapatan tinggi, berteknologi maju dan inklusif. Pada masa
hadapan, penekanan berterusan terhadap kebolehsuaian dasar, pembangunan kemahiran
dan kecekapan tenaga kerja akan kekal menjadi keutamaan dalam memperkukuh lagi daya
tahan pasaran buruh Malaysia.

